
Efni: Svar við erindi vegna kjarasamninga  

 

  

Með bréfi, dags. 14. september 2026, var óskað eftir upplýsingum um hvað   

 

Kópavogsbær væri tilbúinn að leggja af mörkum til að ná verðbólgu og vöxtum niður. 

Sérstaklega var óskað eftir afstöðu sveitarfélagsins til eftirfarandi tiltekinna spurninga 

og eru svörin hjálögð.  

 

Mun Kópavogsbær endurskoða fyrirhugaðar eða þegar samþykktar 

gjaldskrárhækkanir og leita leiða til að lækka gjöld sem hafa mest áhrif á 

barnafjölskyldur og viðkvæma hópa?  

 

Í apríl 2026 ákvað Kópavogsbær að takmarka hækkanir á gjaldskrám sem varða 

barnafjölskyldur við 2,5% á árinu 2026. Jafnframt var ákveðið að leiðrétta þær 

hækkanir ársins sem höfðu farið umfram þessi mörk. Með þessum aðgerðum lagði 

Kópavogsbær sitt af mörkum til að verja ráðstöfunartekjur barnafjölskyldna, draga úr 

verðbólguþrýstingi og styðja við forsendur kjarasamninga.  

 

Á landsþingi Sambands íslenskra sveitarfélaga í september lögðu Kópavogsbær og 

Árborg til að sveitarfélög landsins sýndu áfram ábyrgð og takmörkuðu 

gjaldskrárhækkanir sem snerta barnafjölskyldur á árinu 2027. Í meðförum þingsins 

var samþykkt eftirfarandi ályktun:  

 

„Landsþing Sambands íslenskra sveitarfélaga ályktar um að sveitarfélögin sýni 

ábyrgð gagnvart stöðu efnahagsmála og taki virkan þátt í að bæta stöðuna. Þingið 

lýsir yfir vilja sínum til lækkunar verðbólgu og vaxta með því að halda hækkunum 

almennra gjaldskráa innan 2,5% á árinu 2027. Nauðsynlegt er að kjarasamningar 

haldi og ríkisvaldið og stofnanir í eigu þess taki þátt í sameiginlegu átaki og takmarki 

með sambærilegum hætti hækkanir á gjaldskrám og álögum sem hafa bein áhrif á 

heimilin. Með því leggja allir sitt af mörkum við að skapa sátt í samfélaginu.“  

 

Bæjarráð Kópavogsbæjar tekur undir þessa ályktun og leggur til að 

gjaldskrárhækkanir verði takmarkaðar við 2,5% á árinu 2027, en þá er nauðsynlegt að 

kjarasamningar haldi og ríkisvaldið og aðrar opinberar stofnanir stígi áþekk skref. 

Gert er ráð fyrir að tillaga þess efnis verði tekin inn í fjárhagsáætlun bæjarins.  

 



                

 

                                                                                                                                                        

 

Kópavogsbær hefur sýnt frumkvæði og lagt sitt af mörkum til að draga úr 

verðbólguþrýstingi og styðja við efnahagslegan stöðugleika á árinu 2026 og er 

reiðbúinn að stíga frekari skref á árinu 2027.  

 

  

 

Hvaða aðgerðir hyggst Kópavogsbær ráðast í til að tryggja nægilegt framboð 

lóða og hraðari uppbyggingu íbúðarhúsnæðis?  

 

Á komandi árum er gert ráð fyrir umfangsmikilli uppbyggingu í Kópavogi. Þar má 

meðal annars nefna ný hverfi á Vatnsenda í austurhluta bæjarins, auk um 500 íbúða 

hverfis á Glaðheimasvæðinu. Þá er gert ráð fyrir þéttingu byggðar á Fannborgar- og 

Traðarreit og á Kársnesi. Alls er áætlað að íbúðum í Kópavogi fjölgi um allt að 3.000 

á næstu árum.  

 

Til viðbótar við þessa uppbyggingu er mikilvægt að vaxtamörk höfuðborgarsvæðisins 

verði endurskoðuð, þannig að hægt verði að auka framboð lóða og mæta þörfum fyrir 

áframhaldandi uppbyggingu íbúðarhúsnæðis. Kópavogsbær hefur um árabil bent á að 

forsendur núverandi vaxtamarka séu brostnar. Fólksfjölgun hefur verið meiri en gert 

var ráð fyrir og því mikilvægt að vaxtamörkin verði endurskoðuð í samræmi við 

breyttar forsendur.  

 

Nú liggur fyrir erindi hjá svæðisskipulagsnefnd um að skoða möguleika á 

uppbyggingu í Gunnarshólma, sem er utan núverandi vaxtamarka. Þar er horft til 

umfangsmikillar uppbyggingar, þar sem gert er ráð fyrir allt að 5.000 íbúðum. Slík 

endurskoðun vaxtamarka gæti því skapað mikilvægt svigrúm til 

framtíðaruppbyggingar og aukið framboð íbúðarhúsnæðis á höfuðborgarsvæðinu.  

 

  

Hvernig hyggst Kópavogsbær leggja sitt af mörkum til að brúa bilið milli 

fæðingarorlofs og leikskóla?  

 

Á undanförnum árum hefur Kópavogsbær komið til móts við foreldra með því að 

greiða framlög vegna dvalar barna hjá dagforeldrum og í sjálfstætt starfandi 

leikskólum þegar börn hafa ekki fengið leikskólapláss hjá bænum. Þá hefur bærinn 

einnig greitt heimgreiðslur til foreldra vegna barna sem ekki hafa verið í dvöl hjá 

dagforeldrum eða leikskóla.  

 

Við upphaf nýs leikskólaárs í ágúst sl. var tekið við börnum allt niður í 12 mánaða 

aldur. Með því hefur bilið milli fæðingarorlofs og leikskóladvalar styst verulega og er 

nú með því minnsta sem gerist á landinu.  

 

Kópavogsbær hefur því lagt verulegt af mörkum til að styðja við fjölskyldur og brúa 

bilið þar til börn komast í leikskóla. Þessu mikilvæga stuðningshlutverki mun bærinn 

áfram sinna.  

 

  



                

 

                                                                                                                                                        

 

Hvaða aðrar aðgerðir telur Kópavogsbær mögulegar til að draga úr 

kostnaðarhækkunum heimila og styðja við markmið kjarasamninganna um 

verðstöðugleika?  

 

Kópavogsbær telur mikilvægt að breið samstaða ríki meðal allra aðila 

vinnumarkaðarins um að ná sameiginlegum markmiðum um hjöðnun verðbólgu og 

aukinn efnahagslegan stöðugleika. Til þess að árangur náist þurfa allir aðilar að leggja 

sitt af mörkum.  

 

Kópavogsbær leggur sérstaka áherslu á að ríkið axli sína ábyrgð í þessu samhengi. 

Mikilvægt er að boðaðar verðhækkanir ríkisins verði endurskoðaðar, sem og aðrar 

aðgerðir sem geta unnið gegn markmiðum um lægri verðbólgu og efnahagslegan 

stöðugleika. 

 

  

Virðingarfyllst, 

 

Ásdís Kristjánsdóttir 

Bæjarstjóri Kópavogs 

